
GOUVÈNÈ CUOMO LANSE NOUVO KANPAY POU SISPANN VANN EPI ITILIZE 

MARIGWANA SENTETIK 
 

Klike Isit la pou w Wè Anons Prevansyon kont Marigwana Sentetik la 

 
 
Gouvènè Andrew M. Cuomo te anonse jodi a yon nouvo kanpay konsyantizasyon piblik 
pou ankouraje Moun New York yo repòte vant ilegal dwòg sentetik yo, ke yo rele dabitid 
marigwana sentetik. Kanpay la konpoze ak anons ki avèti Moun New York yo konsènan 
danje ki asosye ak itilizasyon dwòg moun fè sa yo epi enfòme moun ki soufri adiksyon 
yo ke gen èd ki disponib. 
 
Gouvènè Cuomo te di: “Nan tout non, dwòg sentetik sa yo se yon danje pou sante 
piblik e yon menas kont sekirite tout Moun New York. Administrasyon sa angaje 
konplètman pou mete fen nan vant ak itilizasyon sibstans danjere sa e kanpay sa ap 
kontinye efò nou pou edike piblik la epi kanpe vant sibstans nwizib sa yo yon fwa pou 
tout.” 
 
Chak anons genyen fraz “Marigwana Sentetik danjere epi ilegal!” e li genyen ladan l yon 
nimewo telefòn pou rele pou repòte vant ilegal, nimewo HOPEline Eta a, ak sit entènèt 
Biwo Alkowolis ak Toksikomani Eta New York la (New York State Office of Alcoholism 
and Substance Abuse Services, NYS OASAS). 
 
Anons yo ap sikile nan metwo Vil New York yo, prensipalman nan Brooklyn, Bronx ak 
Queens kote yo te repòte yon ogmantasyon nan itilizasyon sibstans sa yo, sa pa gen 
lontan. Y ap mete lòt anons nan Bato ki Travèse ale Staten Island lan, nan pwen pasaj 
plaza vwayaj Eta New York yo ak penti miray nan Syracuse, Binghamton ak 
Plattsburgh. Biwo Sante Mantal Eta New York la afiche materyèl sa yo tou sou kanpis li 
yo pou ede pwopaje mesaj la plis konsènan danje sibstans sa yo. 
 
Delege Biwo Alkowolis ak Toksikomani Eta New York la, Arlene González-
Sánchez te di: “Pou pwoteje kominote nou yo epi ede sove lavi, li vital pou voye mesaj 
konsènan danje sibstans sentetik yo. Mwen ankouraje Moun New York yo pou ede nou 
retire sibstans sentetik sa yo nan lari nou yo lè n repòte tout vant ilegal ou wè nan 
kominote ou. Mwen ankouraje sa yo ki bezwen èd pou adiksyon yo tou pou kontakte 
NYS HOPEline nan 1-877-846-7369 oubyen ale sou sit entènèt NYS OASAS nan 
oasas.ny.gov.” 
 
Nan kad efò kontini Eta New York pou konbat vant ak itilizasyon sibstans sentetik yo, 

http://www.oasas.ny.gov/AdMed/drugs/documents/syntheticsposter2016.pdf
https://www.oasas.ny.gov/
https://www.oasas.ny.gov/


Gouvènè Cuomo te mande Ministè Sante Eta a pou pibliye règleman ki entèdi 
posesyon, fabrikasyon, distribisyon ak vant dwòg sentetik ak pwodwi chimik yo nan lane 
2012. Règleman yo otorize pwopriyetè yon etablisman ak/oswa yon anplwaye k ap 
vann marigwana sentetik pou yo akize l de posesyon yon sibstans ilegal nan fason 
kriminèl, ki pini ak yon amann jiska $500, oswa 15 jou nan prizon, oswa yon penalite 
sivil jiska $2,000 pou chak vyolasyon. 
 
Nan mwa oktòb 2015, Gouvènè a te lanse de nouvo anons sèvis piblik (public service 
announcements, PSA) nan yon efò pou avèti Moun New York konsènan danje dwòg 
sentetik ak preskripsyon yo ak abi itilizasyon opioid. Yo te difize anons PSA yo sou 
estasyon televizyon yo ak difizyon mizik atravè eta a. 
 
Nan mwa Jiyè 2016, apre yo te repòte ogmantasyon vizit nan depatman ijans lan ke 
dwòg sa yo lakoz, Gouvènè Cuomo ak Polis Eta New York te pran mezi pou fèmen 
etablisman nan Syracuse ak Binghamton ki t ap vann sibstans ilegal sa yo epi sezi 
sibstans yo nan etablisman nan Rochester yo lè yo akize pwopriyetè magazen yo de 
posesyon ilegal yon dwòg sentetik ak vyolasyon règleman Ministè Sante a ki bani 
posesyon sibstans sa yo. Gouvènè a te mande Ministè Sante a tou pou ajoute de lòt 
seri konpozisyon pou l bani nan lis sibstans lan, nan mwa Jiyè 2015, ki kouvri plizyè 
santèn pwodwi chimik danjere kounye a. 
 
Delege Ministè Sante Eta New York la, Dr. Howard Zucker te di: “Marigwana 
sentetik la poze yon menas grav pou sante ak sekirite piblik e nouvo kanpay 
konsyantizasyon sa ap ede edike Moun New York yo sou danje dwòg sa yo. Ansanm ak 
nouvo règleman ki pi djanm nou yo ki kowòdone mezi ranfòsman nan tout eta a, 
materyèl edikatif sa yo se resous enpòtan nan plan Gouvènè Cuomo a pou konbat 
menas marigwana sentetik la.” 
 
Sipèentandan Polis Eta New York State la, George P. Beach II te di: “Pandan Polis 
Eta a te ranfòse aplikasyon règleman kont distribisyon kanabinoyid sentetik yo, 
edikasyon piblik la enpòtan anpil tou pou ede kominote yo konprann danje dwòg sa yo 
poze. Kanpay sa fè pati yon patenarya ki pi gran ki enplike yon kantite ajans 
gouvènmantal pou reprime pwopagasyon dwòg sentetik yo epi kenbe Moun New York 
yo an sekirite.” 
 
Dwòg sa yo se dwòg moun fè, pwodwi chimik ki chanje sèvo, ke yo flite swa sou 
materyèl plant ki seche epi kraze pou yo fimen (lansan abaz plant) oswa vann antanke 
likid pou vaporize epi rale nan sigarèt elektwonik ak lòt aparèy (lansan likid). Yo fè 
maketing pou yo kòm sibstans “legal” nan anbalaj ki kolore, souvan tankou melanj. Non 
mak sibstans sa yo se Spice, K2, Scooby Snax, Green Giant, Smacked, Wicked X, 
iBlow, Geeked Up, Ninja, Caution, Red Giant, ak Keisha Kole. 
 
Yo ka mete lavi moun an danje e yo ka lakoz alisinasyon ak epizòd psikotik entans. 
Moun yo ka gen panse swisid e yo ka fè tèt yo mal, blese oubyen menm tiye tèt yo 
oubyen lòt moun pandan yo sou enfliyans sibstans moun fè sa yo. Efè itilizasyon yo ka 
varye soti nan iregilarite nan tansyon, ajitasyon, iritasyon, noze/vomisman, konfizyon, 

https://www.governor.ny.gov/news/governor-cuomo-launches-newest-phase-statewide-campaign-combat-synthetic-drugs-and-prescription


somnolans, tèt fè mal, anomali elektwolitik, kriz, enkyetid, paranoya, konpòtman agresif, 
pèt konesans, adiksyon, ensifizans renal, tansyon wo e menm lanmò. 
 
Si ou panse yon moun te itilize yon kanabinoyid sentetik, rele Sant Kontwòl Pwazon 
Rejyonal Eta New York la (New York State Regional Poison Control Center) nan 1-800-
222-1222. Nan ka yon ijans medikal, rele 9-1-1. Si w genyen enfòmasyon sou 
distribisyon ilegal dwòg sentetik sa yo oubyen sèl pou benyen yo, rele Liy Ijans Sentetik 
Eta New York Gouvènè a nan 1-888-997-2587. Ou ka repòte nan fason anonim. 
 
Nouyòkè ki gen difikilte avèk yon adiksyon, oswa yon paran pwòch ki gen difikilte, ka 
jwenn èd lè yo rele liy telefòn gratis Eta, 24-èdtan, 7-jou pa semèn HOPEline nan 1-
877-8-HOPENY (1-877-846-7369) oswa lè ou tèks HOPENY (Kòd Kout 467369). 
Nouyòkè yo ka jwenn yon prestatè trètman pou twoub toksikomani ki sètifye nan 
OASAS nenpòt lè, lè yo itilize Tablo Disponibilite Trètman OASAS (OASAS Treatment 
Availability Dashboard) la. Si w bezwen èd pou w jwenn swen ak asirans, ale sou paj 
Aksè Tretman an (Access Treatment). 

